
илмий нашрлар рўйхати (Рўйхатга) киритилган. 

 

Ижтимоий-гуманитар фанларнинг 

долзарб муаммолари электрон журнали 

Kirish. Globallashuv sharoitida milliy davlatlar raqobat muhitiga kirib bormoqdalar. 

Buning uchun ular oʻz raqobatbardoshligini oshirishga, dunyo reytinglarida yuqori oʻrinlarni 

egallashga harakat qilmoqdalar. Raqobatbardoshlik esa raqobat ustunligi bilan chambarchas 

bogʻliq. Raqobat ustunligi esa mamlakatning takrorlab, nusxa koʻchirib boʻlmaydigan, yetishish 

qiyin boʻlgan xususiyati boʻlishi lozim. Bunday xususiyatga hozirgi kunda koʻproq eng yangi 

texnologiyalarni yaratish, yaʼni innovatsiyalarni joriy etish orqali erishilmoqda. Oʻzbekiston 

Prezidenti: “Endi asosiy eʼtiborni narxlarni belgilashga emas, balki korxonalar oʻrtasida sogʻlom 

raqobatni taʼminlash orqali, narxlarni pasaytirishga va sifatni oshirishga qaratishimiz kerak. 

Xalqaro tajribani oʻrganib, raqobatni olib kirish mumkin boʻlgan monopoliya sohalariga xususiy 

sektor uchun yoʻl ochish va shu orqali raqobat muhitini shakllantirish lozim[9]”,-dedilar. Sifatni 

oshirish raqobat ustunligini shakllantirishga olib keladi. 

Adabiyotlar tahlili. Ushbu muammoga oid adabiyotlar tahlili raqobat ustunligi 

muammolari asosan iqtisodiy nuqtai-nazardan oʻrganilganligini koʻrish mumkin. Xorijiy 

tadqiqotchilardan M.Porter raqobat ustunligi tushunchasini iqtisodga kiritgan, Ansoff I. 

raqobat ustunliklarini boshqarish usullari toʻgʻrisida ilmiy izlanishlar qilganlar. Rossiyalik 

tadqiqotchilardan E.Ye.Zenina yuqori darajadagi raqobat ustunliklari, N.A.Kuxarskaya, 

Saxnovich S.A., Seregina M.V. raqobat ustunliklari raqobatbardoshlikni oshirish vositasi 

sifatida, Axmiyeva G.R., Dautxadjiyeva M.X., Sarakayeva Z.X. korxona raqobat ustunligi 

tushunchasi, turlari va shakllanishining oʻziga xosligi, Savelyeva N.O. raqobat ustunligiga 

erishishda innovatsiyalarning roli mavzularida ilmiy tadqiqot olib borganlar. Oʻzbekistonlik 

olimlardan Ahmedov I.A., Primova N.I. mahsulot raqobatbardoshligini oshirishda uning sifati, 

diversifikatsiyaning ahamiyati haqida maqola chop etganlar.  

Tadqiqot metodlari. Tadqiqot jarayonida analiz va sintez, deduksiya, umumlashtirish 

va mavhumlashtirish kabi umumfalsafiy ilmiy metodlardan foydalanildi. 

Tahlillar va natijalar. Raqobat muhitining dinamikligi bilan, raqobatchilar hatti-

harakatlarini oldindan bilib boʻlmasligi, mamlakat prioritetlarining oʻzgarishi bilan 

xarakterlanadigan zamonaviy sharoitlardagi korxonalardan doimiy ravishda oldiga qoʻyilgan 

maqsadlarga erishishni va uzoq muddatga raqobatbardoshlikni taʼminlaydigan raqobat 

ustunliklarini yaratishni va realizatsiya qilishini talab qiladi. Korxona muvaffaqiyatli 

faoliyatining eng muhim mezoni uning raqobatbardoshligi hisoblanadi. N.A.Kuxarskayaning 

fikricha, korxonaning raqobatbardoshligi deganda ushbu korxonaning raqobatchilarga 

nisbatan tovarlarni samaraliroq yaratish, ishlab chiqarishi va sotishi tushuniladi[7;13-b.].  

Korxonaning raqobat ustunligini shakllantirishda qator tamoyillarga tayanish muhim 

hisoblanadi. Ularga quyidagilarni kiritish mumkin: qadriyatlilik, koʻpqirralilik, orqaga 

qaytmaslik, aktuallashtirish, axboriy taʼminlanganlik. Qadriyatlilik tamoyiliga koʻra 

korxonaning raqobatbardoshligiga eng koʻp taʼsir qiladigan raqobat ustunligi iqtisodiy jihatdan 

koʻproq qiziqish tugʻdiradi. 

Koʻpqirralilik tamoyiliga koʻra iqtisodiy jihatdan muhim boʻlgan ustunliklarni tanlash va 

realizatsiya qilish koʻpmezonli yondashuvga asoslanishi kerak. 

Orqaga qaytmaslik tamoyili korxona raqobatbardoshligini oshirishga qaratilgan 

muvaffaqiyatsiz qabul qilingan va amalga oshirilayotgan boshqaruv qarorlarining salbiy 

natijalarini operativ ravishda tez bartaraf etish imkonini mavjud emasligini ifodalaydi. 

Aktuallashtirish tamoyili makro va mikromuhitdagi tez roʻy berayotgan oʻzgarishlarga 

muvofiq ravishda afzal hisoblanuvchi raqobat ustunliklari tizimiga oʻz vaqtida zarur 

oʻzgartirishlarni kiritish kerakligini anglatadi. 

Axboriy taʼminlanganlik tamoyiliga koʻra maʼlum raqobat ustunliklari haqida zaruriy va 

ishonchli maʼlumotlarga ega boʻlmagan holda shakllantirilayotgan afzal raqobat ustunliklari 

tizimiga kirmaslik kerak. Strategik raqobat ustunliklarini egallash manbai boʻlib korxonadagi 

mavjud resurslar, rezervlar hamda axborot xizmat qilishi kerak.  

Zamonaviy xaridor bozor mexanizmi yordamida mahsulot sifatiga yangi talablar 

qoʻymoqda. Shuning uchun xaridor uchun boʻladigan raqobat kurashida gʻolib boʻlish yoki 

yashab qolish uchun korxona raqobatchilarining mahsulotiga nisbatan nafaqat maʼlum 

ustunlikka ega boʻlgan tovar ishlab chiqarishi, balki turli xarakterdagi qator ustunliklarga ega 

boʻlgan mahsulot yaratishi kerak. Aynan shu talab raqobat ustunligiga boʻlgan munosabatni 

oʻzgarishiga olib keldi. Shunday qilib yangi nazariyalar-ilgarilab ketuvchi raqobat ustunliklari, 

jamiyat taraqqiyoti imperativlari asosidagi ustunlik nazariyasi vujudga keldi[15; 52-b.]. Boshqa 

soʻzlar bilan aytganda, iqtisodiyot taraqqiyotini harakatlantiruvchi kuchlarda oʻzgarish va 

global raqobatdan intellektual liderlikka asoslangan raqobatga oʻtish sodir boʻldi. Ilgari moddiy 

boʻlmagan aktivlarga va axborot texnologiyalari rivojlanishiga ustunlik berilgan boʻlsa, hozirgi 

davrda yuqori qoʻshimcha qiymatga ega qarorlarning sotilishi va xizmatlar rolining oshishiga 

koʻproq ahamiyat berilmoqda. 

“Raqobat ustunligi” tushunchasini “raqobatbardoshlik” tushunchasi bilan aloqadorligini 

koʻrib chiqsak. Iqtisodiy maqolalarda raqobatbardoshlikni korxonaning oʻzining hamda ijaraga 

olingan manbalardan samarador foydalanish imkoniyati deb qaralib, koʻp hollarda raqobat 

ustunligi bilan bir narsa, deb qaraladi[1; 62-b.]. Taʼkidlash mumkinki, bunday oʻxshatish 

asoslarga ega, chunki raqobatbardoshlikning tabiati koʻp hollarda raqobat bellashuvi vaqtida 

moʻljallangan maqsadlarga yetishda musobaqalashuvchilardan ilgarilab ketish qobiliyati, deb 

tavsiflanadi. Ammo bu kategoriyalar orasida sabab-oqibat munosabati kuzatiladi. 

Raqobatbardoshlik raqobat ustunligi borligini ifodalovchi oqibat hisoblanadi. Raqobat 

ustunligisiz raqobatbardoshlik boʻlishi mumkin emas. Shu bilan birga alohida raqobat 

ustunliklarining boʻlishi afzallikni taʼminlamasligi ham mumkin. Faqat kompleks holda eng 

yaxshining tanloviga hal qiluvchi taʼsir etishi mumkin. Shuningdek, raqobatbardoshlikka 

korxona faoliyatiga aloqador boʻlmagan bozor muhitidagi oʻzgarishlar, misol uchun, tovarga 

talabning oʻzgarishi, demografik oʻsish yoki kamayishlar, fors-major hodisalar va hokazolar 

taʼsir koʻrsatishi mumkin. 

Tovarlar raqobatbardoshligi mahsulotlarning raqobat bozorining shunga oʻxshash 

tovarlarga boʻlgan talablariga, isteʼmolchilarning xohishlariga javob bera olish qobiliyatidir[6; 

73-b.]. Raqobatbardoshlik bir tomondan, tovar sifati, uning texnik darajasi, isteʼmol 

xususiyatlari bilan, boshqa tomondan, tovar sotuvchilari tomonidan oʻrnatiladigan taklif 

baholari bilan belgilanadi. Bundan tashqari, raqobatbardoshlikka moda, sotish vaqtidagi va 

sotishdan keyingi servis, reklama, korxona imidji, bellashayotgan tovar taklif etuvchilarning 

soni, bozordagi muhit, isteʼmolchilar talabining oʻzgarishga moyilligi taʼsir etadi[14]. 

Raqobatbardoshlikning eng baland darajasi mahsulot yaratishning maqsadga muvofiqligini, 

foyda bilan birgalikda sotish imkoniyatini ham ifoda etadi. Lekin mahsulotning 

raqobatbardoshligi-faqat yuqori sifat va texnik darajagina emas, balki bozor muhiti va 

zamondagi ustalik bilan moslasha olish, xaridorlarning konkret bir yigʻindisining talab hamda 

imkoniyatlarini yuqori darajada hisobga ola bilishdir. Bunda raqobatbardoshlik darajasining 

obyektiv bahosi faqat shu tovar yoʻnaltirilgan isteʼmolchi foydalanadigan mezonlar asosida 

amalga oshirilishi mumkin. Shuning uchun tovar raqobatbardoshligining sabablarini taklif 

etilayotgan mahsulotni ishlab chiqish, realizatsiya va ekspluatatsiya qilish jarayonini samarali 

boshqarish jarayonining oqibati boʻlgan tovarning alohida xususiyatlaridagi raqobat 

ustunligidan qidirish kerak. 

Raqobatbardosh tovarlarni ishlab chiqarish va realizatsiya qilish firma 

raqobatbardoshligining zaruriy sharti hisoblanadi. Raqobatbardoshlikni taʼminlash uchun 

ilmiy izlanishlar, tajribaviy oʻrganish, konstruktorlik ishlari, ishlab chiqarish, boshqaruv, 

moliya, marketing va h.k. sohalardagi raqobat ustunligiga olib keluvchi butun ishlab chiqarish-

xoʻjalik sikli boʻyicha doimiy faoliyat zarur. Firmaning raqobatbardoshligi-bu kompaniyani 

boshqarishning barcha muammolari boʻyicha raqobat ustunliklarining natijasi hisoblanadi. 

Bir qator tadqiqotchilarning fikricha[3; 30-33-b.], “raqobat ustunligi” tushunchasini 

ilmga kiritgan tadqiqotchi amerikalik M.Porter hisoblanadi. U raqobat ustunligini firmaga 

raqobat kuchlarini yengish va xaridorlarni jalb etishga imkon beradigan uning bozordagi oʻrni, 

deb taʼriflagan. Uning fikricha, tashkilotning raqobat ustunligini ikki turga: kichik harajatlar, 

yaʼni raqobatchilarga nisbatan kam harajatlar sarflab, mahsulot chiqara bilish imkoniyati 

hamda tovarlar differensiatsiyasi, yaʼni isteʼmolchilarni unikal va yuqoriroq qadriyat bilan 

taʼminlay bilish qobiliyatiga boʻlish mumkin[10].  

G.L.Azoyev va A.P.Chelenkov fikricha, raqobat ustunligi-iqtisodiy koʻrsatkichlar 

yordamida oʻlchash mumkin boʻlgan (qoʻshimcha daromad, rentabellikning nisbatan yuqori 

koʻrsatkichlari, bozordagi ulush, sotuv hajmi va h.k.), korxona faoliyatining iqtisodiy, texnik, 

tashkiliy sohalarida raqobatchilardan ustunligining namoyon boʻlishi[1;87-b]. Boshqa soʻzlar 

bilan aytganda, raqobat ustunligi bu firmaning uzoq muddatli mavjudligini taʼminlovchi 

omildir, yaʼni firma doimo xaridoriga ega boʻlgan mahsulot ishlab chiqarishi kerak. Bu esa, 

birinchidan, ushbu tovar xaridor manfaatlariga shu darajada mos boʻlishi kerakki, u shu 

mahsulot uchun pul toʻlashga tayyor boʻlishi, ikkinchidan, raqobatchi ishlab chiqarayotgan 

oʻxshash tovardan koʻra koʻproq xaridor qiziqishlariga mos kelishi lozim. Agar mahsulot shu 

ikki xususiyatga ega boʻlsa, unday holda mahsulot sifati va uning oʻxshash mahsulotlardan 

raqobat ustunligiga egaligi haqida gapirish mumkin. 

L.N.Safiullin raqobat ustunligi deganda atrof-muhit taʼsirida amalga oshgan raqobat 

bozorida bellashuvchilardan ustunlikda namoyon boʻluvchi xoʻjalik yurituvchi subyektlar 

munosabatlarini tushunadi[11]. 

P.V.Starsevning fikricha, raqobat ustunligi korxonaning raqobatchilar ustidan ilmiy 

izlanishlar, tajribaviy oʻrganish, konstruktorlik ishlari, mahsulot ishlab chiqarish va sotish, 

servis xizmat koʻrsatish bilan bogʻliq boʻlgan iqtisodiy, boshqaruv hamda texnik faoliyatdagi 

ustunlikdir[12]. 

I.S.Yemelyanenko: “korxonaning raqobat ustunligi korxonaning raqobatchilardan oʻzib 

ketish va raqobatbardoshlikka erishish imkoniyatini belgilovchi raqobat munosabatlari 

tizimining tashkil etuvchisidir[4]”,-deb hisoblaydi. 

Koʻpchilik tadqiqotchilarning taʼkidlashicha, tashkilotning raqobat ustunligi-bu uning 

boshqa raqobatchilardan afzalliklarini namoyon qilish imoniyatidir. 

Taʼkidlash lozimki, raqobat ustunligi nafaqat tovarga, balki tashkilotga ham tegishli. Ular 

juda ham xilma-xil boʻlib, quyidagi xususiyatlarga qarab tasniflanadi: 

1. Barqarorlik darajasi-quyi, oʻrta va yuqori barqarorlikka ega ustunliklar. 

2. Raqobat sohasi va faoliyat masshtabi-lokal, milliy va global raqobat ustunliklari. 

3. Taʼsir kuchining davomiyligi-bir yil muddatgacha saqlanib qoladigan taktik raqobat 

ustunliklari hamda ikki-uch yildan kam boʻlmagan muddat saqlanib qoladigan strategik 

raqobat ustunliklari.  

4. Shakllanish manbai-raqobatchilar tomonidan tez nusxa olinishi mumkin boʻlgan quyi 

darajadagi ustunliklar va koʻp harajatlar bilan bogʻliq boʻlgan va raqobatchilar tomonidan nusxa 

olinishi qiyin boʻlgan yuqori darajadagi ustunliklar. 

Kuchli raqobat va tez oʻzgaruvchan bozor sharoitida tashkilotlar strategik va yuqori 

barqarorlik darajasiga ega boʻlgan ustunliklarni shakllantirish hamda ushlab turishga alohida 

ahamiyat berishlari kerak. Raqobat ustunliklarini yaratish uchun esa avvalambor: 

-tashkilotning raqobat mavqeyini baholash zarur; 

- bozorning raqobat kuchlarini hisobga olgan holda tashkilotning raqobat potensialini 

shakllantirish kerak; 

- tavakkalchilik va barqaror boʻlmagan sharoitda korxonaning saqlanib qolishi, 

rivojlanishi uchun kerakli insonga bogʻliq boʻlmagan sabablarni vujudga keltirish; 

- korxonaning yangi texnologiyalar, yechimlar, yangi yondashuvlar orqali 

rivojlanishining asosiy maqsadlari hamda uzoq muddatlarga moʻljallangan yoʻlini yaratish 

kerak. Asosan, tashkilotning raqobat ustunligini shakllantirishga taʼsir etuvchi ikki guruh 

omillarni ajratib koʻrsatishadi: 

- yuqori sifat va past bahoda ifoda etiluvchi resurslardagi afzallik; 

- barcha turdagi ishlarning bajarilishidagi yuqori sifat va samaradorlikni taʼminlovchi 

eng yaxshi qobiliyat, mohirlik, ustalik. 

Shu bilan birga, ikkinchi guruh omillarni takomillashtirish hisobiga erishiladigan 

raqobat ustunliklari, ularni shakllantirilishi hamda taraqqiyoti uchun saʼy-harakatlarning 

kompleks tashkil qilinishi hamda sezilarli intellektual xatti-harakatlar talab etilsa ham, korxona 

uchun koʻproq darajada ahamiyatlidir. Bu shu bilan bogʻliqki, ushbu ustunliklar raqobatchilar 

tomonidan qaytarilishi juda qiyin hisoblanadi. Shuni taʼkidlash kerakki, agar tashkilotning 

ustunliklari raqobat kurashida realizatsiya qilinmay qolib ketgan boʻlsa, ular raqobat ustunligi 

boʻlmay qoladi. Raqobat ustunligi sifatida namoyon boʻlishi uchun ular, albatta, tashkilot 

faoliyatining yangi natijalarida namoyon boʻlishi kerak. Raqobat ustunliklarini shakllantirish va 

realizatsiya qilish jarayonida ularning baʼzi xususiyatlarini eʼtiborga olish lozim boʻladi. Ularga 

quyidagilarni kiritish mumkin: 

-raqobat ustunliklari raqobatchilar mavjud boʻlgan sharoitda namoyon boʻladi; 

-raqobat ustunliklari, ularni toʻliq yoki qisman yoʻqolishiga olib keluvchi konkret 

sharoitlar bilan shartlangan, nisbiy xarakterga ega; 

-raqobat ustunliklari dinamikligi bilan xarakterlanadi; 

-raqobat ustunliklari raqobatchilar tomonidan juda qiyinchilik bilan nusxalanadi[8; 

114-b.]. 

Raqobat ustunliklari tarkibiga tashkilot kiradigan soha oʻz taʼsirini koʻrsatadi. Agar 

tashkilot yuqori texnologik boʻlsa, uning raqobat ustunliklari texnologik innovatsiyalarga 

asoslangan boʻladi. Agar tashkilot ishlab chiqarishning ommaviy xarakteriga ega boʻlsa, 

ustunlik sifatida xarajatlarning kamligi, territorial joylashuv, savdo belgisining taniqli ekanligi 

va boshqalar namoyon boʻladi. 

Zamonaviy tashkilotlarning bozordagi pozitsiyalari nafaqat ularda mavjud ustunliklar, 

balki bu ustunliklarning ahamiyatliligi va davomiyligiga ham bogʻliq. Tashkilotning raqobat 

ustunligi, agar ularning raqobatchilari maʼlum vaqtdan keyin foydaliroq raqobat ustunligini 

yaratish ehtimoli baland boʻlsa, kamayib borishi yoki umuman yoʻqolib ketishi ham mumkin. 

Shu bilan birga tashkilot raqobat ustunligining vaqtdagi davomiyligiga taʼsir etuvchi 

xaridorlarning didi, tovar hamda xizmatlarni tanlashdagi ustuvorliklari ham oʻzgarib borishini 

eʼtiborga olish kerak boʻladi. Demak, tashkilot oʻzining bozordagi pozitsiyasini saqlab qolishi 

uchun ilgari yaratilgan ustunliklarni qoʻllab-quvvatlab turishi zarurdir. Ayni damda 

tashkilotning raqobat ustunliklari omadning strategik omili sifatida namoyon boʻlishi va 

quyidagi talablarga javob berishi kerak: 

- xaridorning maxsus talablarini eʼtiborga olishi; 

- oʻziga nisbatan raqobatchi boʻlgan savdo belgilariga nisbatan uzoq muddat davomida 

oʻz markasining unikalligini taʼminlashi; 

- tashkilotning qiyin yoki umuman takrorlash mumkin boʻlmagan maxsus qobiliyatlar va 

resurslarini hisobga olishi. 

Raqobat ustunligini shakllantirish va rivojlantirish jarayoni tashkilotning barcha 

faoliyatini qamrab olishi lozim. Buning natijasida tashkilot faoliyatining barcha aspektlarida 

raqobat ustunliklari manbalarining koʻpayishiga olib keluvchi oʻzgarishlar amalga oshiriladi. 

Raqobat ustunliklarini shakllantirish hamda bozordagi pozitsiyani mustahkamlash uchun har 

bir tashkilot ustuvorliklarni va raqobat strategiyasini toʻgʻri tanlash zarur. Har qanday raqobat 

strategiyasi tashkilot uchun bozorda shunday pozitsiyani taʼminlashni maqsad qiladiki, bunda 

tashkilot bozordagi raqobat kuchlari taʼsiridan ishonchli himoya qilingan yoki oʻzi shu 

kuchlarga taʼsir oʻtkaza oladi. Raqobat strategiyasi koʻp darajada bozor sharoitlari 

rivojlanishining tendensiyalariga mos kelishi, tashkilot faoliyatining eng kuchli tomonlaridan 

samarali ravishda foydalanishi, uning raqobat ustunligini uzoq vaqt davomida mavjudligini 

taʼminlashi, ham himoya, ham hujumkor xatti-harakatlarni nazarda tutishi kerak. Tashkilotning 

qanday raqobat strategiyasini tanlashi uning qanday raqobat ustunliklari bilan oʻzini 

taʼminlashi va ularni qanday muddatga saqlab qolishni istashi bilan bogʻliq.  

Shuni aytish lozimki, tashkilotning raqobat ustunliklari, I.Ansoffning taʼkidlashicha[2], 

uning bozordagi pozitsiyasining xarakteristikasi boʻlgan raqobat mavqeyi bilan chambarchas 

bogʻliq. Tashkilotning raqobat mavqeyi qanchalik yuqori boʻlsa, shunchalik unda raqobat 

ustunliklari koʻp va aksincha. Tashkilotning raqobat mavqeyini tashqi va ichki muhit omillari 

taʼsirini hisobga olgan holda uning faoliyat yuritishi va taraqqiy etishi optimal parametrlarini 

taʼminlovchi sharoitlarni yaratish hisobiga oshirish mumkin. 

Mahsulotni sotish bozori uchun kurashning muvaffaqiyatini baho bilan bogʻliq 

boʻlmagan omillar, mahsulotlar va qoplama dizayni, brendni tanitish siyosati, korxonaning imiji 

va tadbirkorlikdagi obroʻyi   orqali taʼminlash ham muhim rolga ega. Zamonaviy iqtisodiy 

sharoitlarda tashkilotning raqobat ustunliklarini shakllantirish va har doim amalga 

oshiriluvchi yangiliklarni joriy etib borish, mablagʻlarni jalb etish, tovar marketingi, tashkiliy-

boshqaruv hamda ishlayotgan kadrlarga bogʻliq boʻlgan, jamoaviy tadbirlarni qamrab oluvchi 

qoʻllab-quvvatlashning murakkab tizimini yaratish zaruriyati bor. Bunday tizim aniq qoʻyilgan 

maqsadga ega boʻlishi, bozor konyunkturasi oʻzgarishini hisobga olishi, moslashuvchan boʻlishi 

va tez hamda egiluvchan samarali boshqaruv qarorlarini qabul qilish imkonini taʼminlashi 

lozim. 

Taʼkidlash kerakki, raqobat ustunligini firmaning potensial imkoniyatlari bilan 

aynanlashtirmaslik kerak. Chunki ustunliklar imkoniyatlardan farqli ravishda xaridorlarning 

real va ochiq-oydin afzal koʻrishi natijasida aniqlanadigan faktdir. Buning natijasida biznes 

yuritish amaliyotida raqobat ustunliklari xoʻjalik yuritish faoliyatining asosiy maqsadi va 

natijasidir.  

Tashkilot raqobat ustunliklarining barcha turlarini ularga erishish nuqtai-nazaridan uch 

guruhga boʻlish mumkin: 

-quyi darajadagi ustunliklar; 

-oʻrta holatni egallovchi ustunliklar; 

-yuqori darajadagi ustunliklar. 

Quyi darajadagi ustunliklar arzon resurslardan, masalan, arzon ishchi kuchi, materiallar 

(xom ashyo), energiya, ishlab chiqarish masshtablaridan foydalanish imkoniyati bilan bogʻliq. 

Quyi darajadagi raqobat ustunliklari judayam beqaror, baho va ish uchun toʻlanadigan haqning 

oʻsishi oqibatida yoʻqotilishi, narxi pastroq ishlab chiqarish manbalari bellashuvchilar 

tomonidan ishlatilishi yoki xarid qilib olinishi mumkin. Shunday qilib, quyi darajadagi 

ustunliklar raqobatchilar ustidan liderlikni qisqa muddatga taʼminlashi mumkin. Ochiq-

oydinki, quyi darajadagi ustunliklarga ega boʻla turib, firma sifatli mahsulot ishlab chiqarishi 

mumkin emas, balki xuddi shunday tovarni raqobatchilar ham ishlab chiqarishi mumkin. 

Oʻrta holatni egallovchi ustunliklar: bular mijozlar bilan aloqalar, investorni maʼlum 

sohaga investitsiya qilishga olib keladigan firmaning investitsion jozibadorligi. Firma egalari, 

menejerlar va xodimlarning motivatsiyasi va maqsadlari ham muhim raqobat ustunligi boʻlishi 

mumkin. Raqobat ustunligiga ega boʻlishning regional aspekti ham mavjud boʻladi. Shunday 

qilib, tezroq maxsus malakalar va resurslarni tezroq toʻplash imkonini beruvchi mamlakatlarda 

faoliyat yuritayotgan korxonalar raqobat ustunligiga ega boʻladi. Raqobat ustunligini 

yaratishda muvaffaqiyatli ishlayotgan marketing boʻlinmalari ham katta rol oʻynaydi. Shu bilan 

birga, bozor, raqobatchilar, tovar va texnologiyalar toʻgʻrisida keng va aniq axborotga ega 

firmalar   afzallikka ega boʻladi. Shunday qilib, oʻrta holatni egallovchi afzalliklar bilan ishlab, 

firma oʻz mahsulotining sifati oʻsishini hamda buning oqibatida isteʼmolchining ehtiyojlari 

qondirilishini taʼminlaydi. Bundan tashqari, xaridor firmaning mahsulotini afzal koʻradi, chunki 

mahsulot sifatining yaxshiligi toʻgʻrisida axborotga ega boʻladi.  

Yuqori darajadagi ustunliklarga unikal tovar va xizmatlarga asoslangan differensiatsiya, 

unikal patentlangan texnologiya, nou-xau va mutaxassislarning yuqori professionalizmini 

kiritish mumkin. Bunday afzalliklarni koʻchirib olish qiyin. Oʻta qimmatli ustunlik-bu firmaning 

bozordagi yaxshi reputatsiyasi. Bu narsaga erishish birmuncha qiyinchilik tugʻdiradi, juda 

sekinlik bilan amalga oshadi va uzoq vaqt talab qiladi hamda bir meʼyorda ushlab turish yuqori 

harajatlarni talab qiladi. Shu sababli mahsulotda kichik bir kamchilik uchratilganda mashhur 

kompaniyalar isteʼmolchi uchun uni tekinga tuzatib yoki yangisiga almashtirib beradilar. Shu 

bilan ular isteʼmolchining daʼvosi natijasida toʻlanadigan mablagʻ haqida emas, balki mahsulot 

bozorida oʻzining ijobiy nomini saqlab qolish haqida qaygʻuradilar. Shunday qilib, agar raqobat 

ustunligiga oʻz konstruktorlik ishlanmalariga asoslangan unikal mahsulotni bozorga chiqarish 

orqali erishilgan boʻlsa, bunday ustunlikka erishish uchun raqobatchilar uch yoʻldan birini 

tanlashlari kerak. Birinchidan, shunga oʻxshash oʻziga xos mahsulotni yaratishlari, ikkinchidan 

undan ham sifatli va jozibadorroq tovarni ishlab chiqishi, uchinchidan, ozroq xarajatlar sarflab 

bunday tovar sirini egallashlari kerak. Bu barcha yoʻllar raqobatchidan katta xarajat, saʼy-

harakatlar va vaqt talab qiladi. Bu esa lider firmaning ancha muddat yetakchilik qilishi, yetib 

boʻlmas holatda boʻlishi, yaʼni barqaror raqobatbardosh ekanligini anglatadi.  

Aytish mumkinki, yuqori darajadagi ustunliklar firma faoliyatidagi tubdan oʻzgarishlar 

bilan, raqobat kurashidagi pozitsiyalarni belgilovchi strategik omillar bilan bogʻliq. Demak, 

raqobat ustunligini yaratish va ushlab turishning muhim manbasi-bu ishlab chiqarishni doimo 

yangilanishi va innovatsion taraqqiyotidir. Koʻrish qiyin emaski, yuqori darajadagi ustunliklar 

sifatning yuqori darajasini taʼminlab, isteʼmolchilarning tovarga moyilligini rivojlantiradi. 

Korxonaning “asosiy kompetensiyasi” tushunchasini koʻrib chiqib, uning “yuqori 

darajadagi ustunliklar” tushunchasi bilan bogʻliqligini aniqlaymiz. Kompetensiya bozordagi 

barqaror raqobat pozitsiyasini taʼminlaydigan, bozor talablariga mos keluvchi, biznes 

jarayonlarni amalga oshirish uchun korxona ixtiyorida boʻlgan resurslarni shunday 

kombinatsiyasiga asoslangan jamoa oʻzaro aloqadorliklarining qaytariluvchi, yaxshilab 

rejalashtirilgan imkoniyatini xarakterlaydi[13;63-b.]. Firma kompetensiyalarning turli 

xillariga-moliyaviy, marketing, maʼmuriy, innovatsion va h.k.ga ega boʻlishi mumkin. Bunday 

malakalar har xil sharoitlarda kerakli boʻlishi, ammo bellashuvchilarga nisbatan samarali 

qarama-qarshi turish uchun va uzoq muddatli raqobat ustunligini vujudga keltirish uchun 

“odatiy”, “yetakchi” hamda “asosiy” malaka (kompetensiyalar)ni bir-biridan farq qilish kerak.  

Praalad va Xemel strategik boshqaruv maktabining rivojlanishini belgilab bergan 

mashhur asarida “asosiy kompetensiya” terminini muvaffaqiyatli raqobatning asosini tashkil 

etuvchi, tashkilot tomonidan tizimsiz toʻplangan bilim va tajriba massasi, malaka va 

texnologiyalarning yigʻindisini belgilash uchun kiritgan[5; 25-29-b.]. Boshqa soʻzlar bilan 

aytganda, asosiy kompetensiya (farq qiluvchi, bazaviy, unikal, ildiz, biznes kompetensiya)-bu 

shunday qobiliyatlar yigʻindisiki, bozor munosabatlarining koʻpchilik ishtirokchilari uchun 

tipik boʻlmagan va kuchi yetmaydigan vazifalarni hal qilish imkonini beradi. Ushbu 

kompetensiya sohada sifatning yangi standartini oʻrnatadi va uning egasiga raqobat ustunligini 

taʼminlaydi. Asosiy kompetensiyaning va natijada raqobat ustunligining mavjudligi 

kompaniyani bozor lideri darajasiga olib chiqadi va raqobatning kuchayishi sharoitida ham uni 

barqaror qiladi. Asosiy kompetensiya-bu kompaniyaning strategik potensiali. 

Asosiy kompetensiyaning mezonlari: 

1. Isteʼmolchilar uchun ahamiyatlilik (isteʼmolchilar kompetensiya uchun haq toʻlashga 

tayyor, demak, u isteʼmolchilar uchun ahamiyatli qadriyatning asosiy qismini vujudga keltiradi, 

yaʼni xaridorlar mahsulot sifatining yuqori boʻlganligi uchun pul toʻlaydilar). 

2. Takrorlanmaslik (qaytarib boʻlmaslik, oʻziga xoslik, malakani nusxasini vujudga 

keltirish qiyinchilik tugʻdiradi). 

3. Takomillashtirish imkoniyatining borligi (xaridorlarning mahsulot sifatiga qoʻyadigan 

talablarining oʻzgarishga uchrashi bilan malaka ham ozroq oʻzgartiriladi). 

4. Hamkorlik (kompaniya bir nechta sheriklar-tashkilot va isteʼmolchilar oʻziga xos 

hamkorligining natijasi boʻlishi mumkin va shu bilan oʻz isteʼmolchilarini qoniqtiradigan sifat 

darajasini taʼminlash orqali ularning tovarga moyilligiga erishiladi). 

5. Kompetensiyalar shart-sharoitlarning, voqealarning ehtimoliy kechishiga emas, balki 

bilimga asoslanadi. 

Asosiy kompetensiyalar quyidagilardan iborat boʻlishi mumkin: 

- unikal texnologiyalar; 

- nou-xau; 

- marketing malakalari (bozor talablarini bilish va bunday bilimni muttasil olish 

imkoniyati); 

- bozor uchun zarur boʻlgan takliflarni amalga oshirish qobiliyati;  

- oʻz asosiy kompetensiyasini doimo rivojlantirib, takomillashtirib borish qobiliyati. 

Asosiy kompetensiyalar yuqori darajadagi raqobat ustunliklariga mos kelishini va 

mahsulot sifatining eng yuqori standartini taʼminlashini sezish qiyin emas. 

Xulosa va tavsiyalar. Xulosa sifatida aytish mumkinki, mahsulot sifati-bu doimo qayta 

koʻrib chiqiladigan mezon hisoblanadi. Kecha sifatli, deb hisoblangan mahsulot bugun 

bozordagi isteʼmolchilar tomonidan talabga ega boʻlmasligi mumkin. Korxona yoki firma 

mahsulot sifatiga boʻlgan isteʼmolchilarning mavjud talablariga moslashishgina emas, balki 

xaridorlarning endi vujudga kelish ehtimoli boʻlgan ehtiyojlarini ham hisobga olib borib 

ilgarilanma faoliyat olib borishi kerak. 

Shunday qilib, korxonaning raqobat ustunliklari uning qobiliyatlari va potensialining 

tizimi boʻlib, uni aniq sharoitlarda amalga oshirish raqobatga dosh berish, bellashuvchilarga 

nisbatan koʻproq xaridorlarni jalb etish imkonini beradi. 

Tashkilotning raqobat ustunliklarini shakllantirish yetarlicha murakkab va mehnat 

talab qiluvchi jarayon boʻlib, raqobat ustunliklarini yaratuvchi barcha manbalar va ularni 

shakllanishiga taʼsir etuvchi barcha omillarni hisobga olishni talab etadi. Shu bilan birgalikda 

tashkilot faoliyatining barcha jabhalarida raqobat ustunliklari manbalari miqdorining oʻsishiga 

olib keluvchi oʻzgarishlar amalga oshirilishi darkor. Raqobat strategiyasini ishlab chiqish 

asosida yotuvchi barqaror raqobat ustunligini qidirish muhim ahamiyat kasb etadi. Uzoq 

muddatga moʻljallangan raqobat strategiyasining asosiy qismi bozor muhiti taraqqiyoti 

yoʻnalishlariga mos kelib, korxona faoliyatining eng ahamiyatli tomonlaridan eng 

takomillashgan vositalar orqali foydalanish imkonini va barqaror raqobat ustunliklarini 

taʼminlab berishi kerak. 

 
Адабиётлар/Литература/References: 

 
1. Азоев Г.Л., Челенков А.П. Конкурентные преимущества фирмы. М.: ОАО «Типография 

«НОВОСТИ», 2000. – 252с. 
2. Ансофф И. Стратегический менеджмент. Классическое издание./И.Ансофф; пер. с 

англ. – СПб.: Питер, 2009. – 344с. 
3. Ахмиева Г.Р., Даутхаджиева М.Х., Саракаева З.Х. Конкурентные преимущества 

организации: понятие, виды, формирование.//Кант № 1(34), март 2020. С. 30-33. 
4. Емельяненко И.С. Конкурентные преимущества в системе конкурентных отношений 

розничной торговой сети//Экономика и предпринимательство.-2013.-№ 11. 
5. Ефремов В.С., Ханыков И.А. Ключевая компетенция организации как объект 

стратегического анализа // Менеджмент в России и за рубежом. 2002. № 2. С. 25–29. 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 9 (3)-2023 

 

174 
 

6. Зенина Э.Е. Конкурентные преимущества высокого порядка и ключевые 
компетенции компании как основа качества продукции в современных 
условиях.//Вестник Томского государственного университета. 2011. № 1(13). С.73. 

7. Кухарская Н.А. Конкурентные преимущества как важнейший инструмент 
повышения конкурентоспособности предприятия.// Економічний аналіз. 2015 рік. 
Том 21. № 2. С.13. 

8. Лукьяненко В.Н. Соотнесение понятий “конкурентоспособность” и “конкурентные 
преимущества”//Вестник ЗабГУ.- 2014. -№ 06(109). – С.114-120.  

9.  Мирзиёев Ш.М. Макроиқтисодий барқарорликни таъминлаш ва инфляцияни 
жиловлаш – иқтисодий ислоҳотлар жараёнидаги бош 
вазифамиздир//https://president.uz/uz/lists/view/3317 

10.  Портер М. Конкуренция.-М.: Вильямс, -2010. -790 с. 
11.  Сафиуллин Н.З., Сафиуллин Л.Н. Управление конкурентоспособностью 

предприятий.-Казань: Изд-во Казанск. ун-та, 2008. -189 с.  
12.  Старцев П.В. Анализ подходов к сущности понятий ”конкурнетоспособность 

предприятия” и “конкурентное преимущество”. [Электронный ресурс]. -Режим 
доступа: https://cyberleninka.ru/article/n/analiz-podhodov-k-suschnosti-ponyatiy-
konkurentosposobnost-predpriyatiya-i-konkurentnoye-preimuschestvo. 

13.  Сепиашвили Д.С. Нам умные тоже нужны // Российское предпринимательство. 
2006. № 9. С. 63–65.  

14.  Современный экономический словарь [Электронный ресурс]. URL: 
www.//yandex.ru/ 

15.  Шершнева Е.Г. Современная парадигма управления конкурентными 
преимуществами предприятия в условиях глобализации экономики// Вестник 
УГТУ-УПИ. 2006. № 9 (80). С. 50–57. 

  



392 

 

 

 

 

 

SCIENCEPROBLEMS.UZ 
 

ИЖТИМОИЙ-ГУМАНИТАР ФАНЛАРНИНГ 

ДОЛЗАРБ МУАММОЛАРИ 
 

№ 9 (3) – 2023 

 
АКТУАЛЬНЫЕ ПРОБЛЕМЫ СОЦИАЛЬНО-

ГУМАНИТАРНЫХ НАУК 
 
 

ACTUAL PROBLEMS OF HUMANITIES AND SOCIAL SCIENCES 

 
 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

 

 

  ISSN: 2181-1342 (Online) 

 Сайт: https://scienceproblems.uz 

 DOI:  10.47390/SCP1342V3I9Y2023 
 

mailto:scienceproblems.uz@gmail.com
https://scienceproblems.uz/

